
BROUT DE MENTASTRE
 (Pouësio prouvençalo).

Avans de canta,
Prouvènço, me signe
Dóu soulenne signe

De ta Ternita:

Au noum sacra de Roumaniho,
Dóu Felibrige Paire-grand,
E de Mistrau, noste Messìo

E d'Aubanèu, l'Esperit-sant!

SIÉU PROUVENÇAU!

Coume l'aucèu dins la ramiho
Jito soun galant riéu-chiéu-chiéu
E largo à flot sis armounio,
A la lausenjo dóu bon Diéu,

Ansin iéu vole à ma Prouvènço
Faire clanti d'inne d'amour,
Ié counsacra de ma jouvènço
E l'enavans e la sabour.

Vole lacha riboun-ribagno
Pèr manteni soun paraulis,
E de Valènço fin qu'Aubagno
Veiran s'es mort, coume l'on dis.

De mis aujòu e de si glòri
Garde toujour lou dons record;
Soun li grand noum de nosto istòri
Escrincela dintre moun cor.

Siéu chivalié de Santo-Estello,
Siéu chivalié dóu Sant Grasau;
Me faran pas beissa parpello
Li francihot: siéu Prouvençau!

Siéu Prouvençau! N'ai lou cor gounfle
Quand mespreson. moun gènt païs.
Siéu troubadou! Vole que rounfle
La bello lengo de moun nis.

E faudra bèn que dins l'escolo



L'ensignon pièi à nòsti fiéu....
Noste soulèu, qu'aro trecolo,
Alor fara fugi li niéu.


